
Panchamahayajnavishleshanam

પઞ્ચમહાયજ્ઞવિશ્લેષણમ્

લેખકઃ - નન્દપ્રદીપ્તકુમારઃ

તત્રાદૌ યજ્ઞશબ્દાર્થઃ વ્યાખ્યાયતે । અગ્નિમીડે પુરોહિતં યજ્ઞસ્ય દેવમૃત્વિજં હોતારં રત્નધાતમમ્ (ઋ૦વે૦-૧)ઇતિ
સર્વપ્રાચીન વૈદિક-અપૌરુષેય-સિદ્ધાન્તેન યજ્ઞસ્ય મહનીયતા સર્વવ્યાપકતા ચ પ્રમાણીક્રિયતે । તત્ર ઋગ્વેદે
(૧/૧૬૪/૩૫) અયં યજ્ઞો ભુવનસ્ય નાભિઃ । અથર્વેઽપિ (૯/૧૦/૧૪) યજ્ઞો વિશ્વસ્ય ભુવનસ્ય નાભિઃ, યજ્ઞેન
યજ્ઞમયજન્ત દેવાઃ (યજુ૦૩૫ /૧૬) યજ્ઞ ઇન્દ્રમવર્ધયત્ (સામ૦-૧૩૩૯)ઇત્યાદિષુ સર્વેષુ વૈદિકગ્રન્થેષુ વિશ્વસ્ય
જગતઃ કેન્દ્રરૂપો યજ્ઞઃ દેવાનાં જનકત્વેન પોષકત્વેન ચ સ્વીકૃતોઽસ્તિ । શતપથબ્રાહ્મણસ્ય એકાદશતમે કાણ્ડે
ભૂતયજ્ઞ-મનુષ્યયજ્ઞ-પિતૃયજ્ઞ-દેવયજ્ઞ-બ્રાહ્મયજ્ઞાદીનાં પ્રખ્યાતયજ્ઞ એવ મહાયજ્ઞ નામાઙ્કિતોઽસ્તિ(૧૧/૫/૬) ।
ભારતીયસંસ્કૃતૌ અસ્ય સ્થાનં મહત્વપૂર્ણમત્યાવશ્યકમિતિ ન વિસંવાદઃ । જ્ઞાન-કર્મ-ભક્તીનાં ત્રયાણાં સમાહાર
એવ યજ્ઞે તિષ્ઠતિ । સર્વં યજ્ઞમયં જગત્ (૩૧/૪૦) ઇતિ કાલિકાપુરાણવચનાત્ યજ્ઞાત્ હિ સૃષ્ટિપ્રક્રિયા બલવત્તરા
ચલાયમાના સંજાતા । યજ્ઞાર્થાત્કર્મણોઽન્યત્ર લોકોયં કર્મબન્ધનઃ (ગી૦-૩/૯) ઇતિ ભગવદ્વચનાત્ મનુષ્યાણાં કૃતે
સર્વાણ્યેવ કર્માણિ યજ્ઞસ્વરૂપાણિ સ્થિરીકૃતાનિ । પુરુષજીવનં યજ્ઞસ્વરૂપમિતિ છાન્દોગ્યોપનિષદિ (૩/૧૬ )દૃશ્યતે
। યજ્ઞદેવપૂજાસંગતિકરણાદિ યજ્ ધાતોઃ નઙ્ પ્રત્યયેન યજ્ઞશબ્દો નિષ્પન્નઃ । દેવપૂજાર્થકત્વેન ઇન્દ્રાદિદેવાનાં
સત્કારભાવનં યજ્ઞઃ । સંગતિકરણેન ધર્મદેશજાતિમર્યાદારક્ષાયૈ મહાપુરુષાણામેકીકરણં યજ્ઞઃ । દાનાર્થેનાપિ
દેવતોદ્દેશેન શ્રદ્ધાપુરઃસરં વહ્નૌ હવિર્દાનં યજ્ઞઃ । યજ્ઞઃ કસ્માત્? પ્રખ્યાતં યજતિ કર્મેતિ નૈરુક્તાઃ (૩/૪/૧૯)
આખ્યાયન્તે । યત્ર પ્રક્ષેપાઙ્ગકો  દેવતોદ્દેશપૂર્વકો દ્રવ્યત્યાગોઽનુષ્ઠીયતે સ યાગપદાર્થઃ (૪/૨/૧૨) ઇતિ મીમાસકો
ભાટ્ટદીપિકાકારઃ ।

દેવાનાં દ્રવ્યહવિષાં ઋક્સામયજુષાં  તથા ।
ઋત્વિજાં દક્ષિણાનાં ચ સંયોગો યજ્ઞ ઉચ્યતે॥

ઇતિ મત્સ્યપુરાણ(૧૪૪/૪૪) વચનેન કર્મવિશેષે આહવનીયપદાર્થ-દ્રવ્ય-મન્ત્ર-ઋત્વિજ-દક્ષિણાનામેકીકરણેન
યજ્ઞશબ્દઃ સિદ્ધ્યતિ ।
શાસ્ત્રેષુ નાનાવિધાઃ યજ્ઞાઃ ઉક્તાઃ । તેષુ પઞ્ચમહાયજ્ઞાઃ સર્વેષાં ગૃહસ્થાનાં કૃતે અનિર્વાયાઃ કથિતાઃ । તે ચ મનુના-

પઞ્ચ સૂના ગૃહસ્થસ્ય ચુલ્લી પેષણ્યુપસ્કરઃ ।
કણ્ડની ચોપકુમ્ભશ્ચ બધ્યતે યાસ્તુ વાહયન્॥ (૩/૬૮) ઇત્યુક્તમ્ ।

સૂના નામ પ્રાણિવધસ્થાનમ્ । યત્ર જીવહત્યારૂપકં પાપં વિદ્યતે । તત્પાપં પઞ્ચસ્થાનેષુ સંપદ્યતે । આદૌ
કણ્ડનીજનિતમ્ । કણ્ડની નામ
ઉદૂખલ-મુસલાભ્યાં નિષ્પન્નમ્ । દ્વિતીયં
પેષણીજનિતમ્ । તૃતીયં ચુલ્લીજનિતમ્ । ચતુર્થં જલકુમ્ભજનિતમ્ । તુર્યં તુ ઉપસ્કર-સમાર્જની જનિતં પાપં યત્તુ
ક્ષુદ્રજીવહનનરૂપમસ્માભિઃ પ્રતિદિનં ક્રિયતે । સુતરામેતેષાં પાપાનાં ક્ષાલનાર્થં દૈનિકં પઞ્ચમહાયજ્ઞાઃ સ્વીકર્ત્તવ્યાઃ
ગાર્હસ્થૈઃ । તથાહિ-

એતાનિ વાહયન્ વિપ્રો વાધ્યતે વા મુહુર્મુહુઃ  ।
એતેષાં પાવનાર્થાય પઞ્ચયજ્ઞાઃ પ્રકીર્ત્તિતાઃ  ॥

અપિ ચ- તાસાં ક્રમેણ સર્વાસાં નિષ્કૃત્યર્થં મહર્ષિભિઃ   । પઞ્ચક્લૃપ્તા મહાયજ્ઞાઃ પ્રત્યહં ગૃહમેધિનઃ ॥(મનુ૦-
૩/૬૯)ઇતિ । તે તુ શાસ્ત્રે નિર્દિષ્ટાઃ   સન્તિ । યચ્ચોક્તં-

દેવભૂતપિતૃબ્રહ્મમનુષ્યાનામનુક્રમાત્ ।
મહાસત્રાણિ જાનીયાત્ત એવ હિ મહામખાઃ॥
અધ્યાપનં બ્રહ્મયજ્ઞઃ પિતૃયજ્ઞસ્તુ તર્પણમ્ ।
હોમો દેવો બલિર્ભૌતો નૃયજ્ઞોઽતિથિપૂજનમ્॥(મનુ૦-૩/૭૦)

ઇતિ । તત્રાદૌ બ્રહ્મયજ્ઞો નિરૂપ્યતે । સશ્ચ
વૈદિકમન્ત્રાણાં બ્રહ્મસૂત્રાણાં વેદાંગ-ગીતા-ભાગવતાદિપુરાણાનાં ચ અધ્યયનમધ્યાપનમ્ । અસૌ જ્ઞાનયજ્ઞવિશેષઃ
। દ્વિતીયો પિતૃયજ્ઞઃ। પરલોકગતાનાં પિતૄણાં કૃતે શ્રાદ્ધ-તર્પણાદિકં કર્મ। દેવોદ્દેશેન સંસ્કૃતવહ્નૌ ઘૃતાદિહવ્યત્યાગો
દેવયજ્ઞસ્તૃતીયઃ । બલિવૈશ્વદેવશ્ચતુર્થો ભૂતયજ્ઞઃ । પઞ્ચમો મનુષ્યયજ્ઞઃ અતિથિસેવાપરક ઉક્તઃ । એતેષાં
પઞ્ચયજ્ઞાનામકરણેન પ્રત્યવાય ઇતિ સ્મૃતિકારા નિગદન્તિ । ગાર્હસ્થ્યાશ્રમેચ્છુના  ઉપરોક્તધર્માઃ સેવિતવ્યાઃ,
નિત્યત્વાત્ । તથૈવાહ યાજ્ઞવલ્ક્યઃ-

શ્રુતિઃ સ્મૃતિઃ સદાચારઃ સ્વસ્ય ચ પ્રિયમાત્મનઃ ।
સમ્યક્ સંકલ્પજઃ કામો ધર્મમૂલમિદં સ્મૃતમ્॥(૧/૭) ઇતિ ।

— લેખકઃ - નન્દપ્રદીપ્તકુમારઃ

